
Onu da deyək ki, Balaxanıda 
abadlıq-quruculuq, bərpa işləri 
əsasən yerli sakinlər tərəfindən 
gerçəkləşdirilib. Bu, qəsəbə 
sakinlərinin məşğulluğunun 
təmin olunmasına müsbət təsir 
göstərib. Ümumiyyətlə, tikinti, 
müasirləşdirmə prosesində iştirak 
edənlərin 70 faizi məhz yerli 
sakinlərdən ibarət olub.

Azərbaycan Prezidenti İlham 
Əliyevə və birinci xanım Mehri-
ban Əliyevaya sentyabrın 23-də 
Balaxanıda aparılan abadlıq 
işləri ilə tanış olarkən, bildirilib ki, 
qəsəbə Bakının ən qədim yaşa-
yış yerlərindən biridir. XX əsrin 
əvvəllərindəki neft bumuna qədər 
Balaxanı Böyük İpək yolunun 
üstündə yerləşdiyindən strateji 
mövqeyə sahib olub. Uzun əsrlər 
boyu bu yer Çindən İspaniyaya 
qədər uzanan karvan yolunun 
əsas məntəqələrindən biri kimi 
tanınıb. 

Burada qəsəbənin qədim və 
XX əsrin əvvəllərinə aid olan 
hissəsini əhatə edən işlər  görülüb, 
tarixi memarlıq abidələri bərpa 
edilib, ekoloji vəziyyət yaxşılaş-
dırılıb. Mirzə Ələkbər Sabir adına 
park bərpa olunub. Balaxanıda 
yerli əhəng daşı materialları 
əsasında 1635- 1636-cı illərdə 
tikilən və əhali  arasında Xacə 
Ruhulla imarəti kimi  tanınan 
Şah Səfi karvansarayının 
 abadlaşdırılması da diqqətdən 
kənar qalmayıb. Qəsəbədəki XIV 
əsr memarlıq abidəsi Hacı Şəhla 
Məscidi və Balaxanı abidələrinin 
ən qiymətlilərindən hesab olunan 
Şakir ağa türbəsi də bərpa edilib. 

Qəsəbədəki Ovdan XIV əsrdə 
tikilib. Ovdanın mənbəyindən su 
götürmək üçün 40 pilləkən aşağı 
enilib. Keçmişdə ovdan vasitəsilə 
Balaxanının içməli suya olan 
tələbatı ödənilib. Burada vaxtilə 18 
hamam olub. Demək olar ki, hər 
məhəllədə hamam inşa edilib və 
onlar həm adlarına, həm də me-
marlıq üslubuna görə bir-birindən 
fərqlənib.

Qəsəbədəki “Qum hamamı” 
bir-biri ilə əlaqəli 3 hissədən 
ibarətdir. Bu hamam da qəsəbənin 
tarixi tikililərindən hesab olunur. 
Onun inşası XIV əsrə təsadüf edir.

Prezident İlham Əliyev və 
birinci xanım Mehriban Əliyevanın 
Balaxanı sakinləri ilə görüşlərində 
də qəsəbənin dünəni, bu günü 
və sabahı ilə bağlı ətraflı danı-
şılıb. Dövlətimizin başçısı deyib: 
“Balaxanı kəndinin yeni dövrü 
başlayır. Mən bu münasibətlə sizi 
təbrik edirəm. Bilirsiniz ki, Bala-
xanıya mənim xüsusi diqqətim 
var. Hələ bir neçə il bundan əvvəl 
məşhur Balaxanı zibilxanasının 
təmizlənməsi, aradan qaldırılması 
artıq burada görülən ekoloji işlərə 
start verdi. Çünki bu, həm Balaxa-

nı sakinlərinə böyük əziyyət verir-
di, həm də əlbəttə ki, bütövlükdə 
Bakı şəhərinin sakinlərinə çox 
mənfi təsir edirdi. O zibilxanadan 
qalxan tüstülər faktiki olaraq ha-
vanı böyük dərəcədə çirkləndirirdi 
və insanların sağlamlığı üçün 
də bunun böyük ziyanı olmuş-
dur. Mən bu yaxınlarda həmin 
o layihə ilə bağlı televiziyalara 
müsahibəmdə öz sözlərimi dedim, 
təkrar etmək istəmirəm, vaxtilə 
zibilxana olmuş yer indi gözəl 
bir poliqona çevrilib və iş yerləri 
yaradılıb. Burada sənaye parkı, 

zibilyandırma zavodu fəaliyyət 
göstərir. Eyni zamanda, onun ya-
nında yerləşən Böyükşor gölünün 
böyük hissəsi də artıq təmizlənib 
və gölün üzərindən yol da çəkilib. 
Ona görə indi gediş-gəliş üçün də 
yaxşı imkanlar yaradılıb”.

Ölkə rəhbəri qəsəbənin tarixili-
yinin qorunması ilə bərabər, abad-
laşdırılması, müasirləşdirilməsi 
prosesinin böyük məhəbbətlə, 
zövqlə aparılmasını xüsusi vur-
ğulayıb. İnfrastruktur layihələrinin 
reallaşdırılmasında, sosial 
problemlərin həll edilməsində ən 

başlıca məqsəd insanların rahat-
lığı, yaşayış səviyyəsinin daha da 
yaxşılaşdırılması olub. Əlbəttə, bu 
zaman digər bir prioritet vəzifə – iş 
yerlərinin yaradılması da diqqət 
mərkəzində saxlanılıb: “Mənə 
verilən məlumata görə, burada 
yaşayan vətəndaşlar işlərə cəlb 
olunub. Onlar ağaclar, güllər, kol-
lar yetişdirirlər və eyni zamanda, 
digər yerlərdən də gəlib burada 
işləyənlər var. Bütövlükdə bu 
abadlıq işlərində minə yaxın insan 
işlə təmin edilib”.

Burada bir məsələyə 
də toxunmaq istərdik. 
Azərbaycanda son 17 il ərzində 
mədəniyyət siyasətinin mü-
hüm istiqamətlərindən biri olan 
mədəni irsin qorunması və təbliği 
diqqət mərkəzində saxlanıb. 
Ölkəmizin çoxəsrlik tarixə malik 
maddi mədəniyyət nümunələrinə 
həssaslıqla yanaşılıb, onların qo-
runması, saxlanılması, bərpası ilə 
bağlı önəmli tədbirlər həyata keçi-
rilib, tarix və mədəniyyət qoruqları-
nın fəaliyyətinin təkmilləşdirilməsi 
və inkişafı təmin olunub, habelə 
hər bir vətəndaşın tarixi irsimi-
zin qorunması üçün məsuliyyəti 
təşviq edilib. Biz bunu Balaxanının 
timsalında da aydın görə bilərik. 
Burada tarixi yadigarlara ən 
yüksək səviyyədə qayğı və diqqət 

göstərilib. Prezident İlham Əliyev 
Balaxanı sakinləri ilə görüşündə 
bu barədə bildirib: “Əlbəttə ki, 
tarixi abidələrin bərpası və aş-
karlanması da məqsədlərdən biri 
idi. Bu gün mənə göstərilən tarixi 
abidələrin bəziləri yerin altında idi. 
O cümlədən “Qum hamamı”, digər 
abidələr, XIV əsrdə inşa edilmiş 
abidələr, sovet vaxtında tikilmiş 
abidələr – onlar da bizim milli 
sərvətimizdir. Bu abidələr bir daha 
onu göstərir ki, bu kəndin çox 
qədim tarixi, qədim mədəniyyəti 
var. Çünki ancaq yüksək 

mədəniyyətə sahib olan insanlar 
belə tikililər inşa edə bilərdilər. O 
cümlədən ovdan, hamam – bu, 
mədəniyyət deməkdir”.

Balaxanıda yaradılan şərait 
həm də bu qədim yaşayış 
məskəninin yaxın gələcəkdə 
respublikamızın turizm 
mərkəzlərindən biri kimi tanınma-
sını şərtləndirib. Bu, ilk növbədə, 
ölkəmizdə turizm sənayesinə 
mühüm önəm verilməsi ilə bağ-
lıdır. Çünki müstəqil Azərbaycan 
Respublikasında qeyri-neft sekto-
runun inkişaf etdirilməsi prioritet 
istiqamətlərdən biridir. Dövlətimiz 
tərəfindən həyata keçirilən 
proqramlar və tədbirlər də müva-
fiq olaraq qeyri-neft sektorunun 
inkişafına kömək edir. Qeyri-neft 
sektorunun əsas sahələrindən 
biri olaraq turizm hökumətimizin 
hər zaman diqqət mərkəzindədir. 
Ölkəmizin təbii-coğrafi şəraiti, ma-
lik olduğu maddi-mənəvi resurslar, 
həmçinin tarixən formalaşmış 
adət-ənənələri bu sahənin inkişafı 
üçün zəmin yaradıb. 

Turizmin inkişafı istiqamətində 
Prezident İlham Əliyevin 
rəhbərliyi ilə aparılan dövlət 
siyasəti çərçivəsində bir sıra 
beynəlxalq təşkilatlarla da 
sıx əməkdaşlıq edilməkdədir. 

Təəssüf ki,  COVID-19 pandemi-
yası ilə əlaqədar yaranmış çətin 
vəziyyətdə digər sahələr kimi 
turizm sənayesinə də böyük ziyan 
dəyib ki, bu da ölkə iqtisadiyyatına 
təsirsiz ötüşməyib. Əhalisinin sağ-
lamlığı və təhlükəsizliyi mühüm 
amil olduğu üçün Azərbaycan 
da pandemiya dövründə dünya 
ölkələrinin əksəriyyəti kimi öz 
sərhədlərini bağlayıb. Prezident 
İlham Əliyevin BMT-nin Ümumdün-
ya Turizm Təşkilatının Baş katibi 
Zurab Pololikaşvili ilə videogörüşü 
zamanı dediyi “Ümid edirik ki, pan-

demiya zəiflədikcə, o cümlədən 
bizim sıx əməkdaşlıq etdiyimiz 
Ümumdünya Səhiyyə Təşkilatının 
tövsiyələrinə riayət etməklə biz 
də sərhədləri açacağıq. Bunun 
nə vaxt baş verəcəyini demək 
çətindir. Lakin bu, baş verən 
kimi, əlbəttə, turizm sektorunun 
bərpasına dair sizin tövsiyələriniz 
çox gərəkli olacaq.

Dövlətimizin başçısı Balaxanı-
da olarkən, bu qəsəbənin gələcək 
inkişafı ilə bağlı fikirlərində də 
turizmin inkişafı xüsusi yer tutub. 
Ölkə rəhbəri deyib: “Mənə verilən 
məlumata görə, xarici mətbuatda 
Balaxanı ilə bağlı materiallar 
dərc edilir. Avropada, Rusiyada 
televiziya kanallarında, internet 
saytlarında buraya maraq böyük-
dür. Əlbəttə ki, turistlərin axını 
daha böyük olacaq. Bu da qəsəbə 
sakinləri üçün yeni imkanlar 
yaradacaqdır. Yaxşı olardı ki, 
qəsəbə sakinləri turizmlə bağlı 
məsələlərdə fəal olsunlar və bu 
imkanlardan istifadə etsinlər, tu-
rizm xidmətlərini qonaqlara təqdim 
edə bilsinlər. İndi inkişaf etmiş 
bir çox ölkələrin şəhərlərinin kiçik 
qəsəbələrində belə turizm, tarixi 
yerlərdə yerli sakinlər bütün ümu-
mi işlərə qoşulurlar, həm pul qaza-
nırlar, həm öz tarixi, mədəniyyəti 

haqqında məlumat verirlər, eyni 
zamanda, turistlər üçün də gözəl 
şərait yaradırlar. Ona görə bu, 
artıq insanların özlərindən asılı 
olacaq. Təbii ki, dövlət də lazımi 
kömək göstərəcək. Burada ictimai 
iaşə obyektləri, kafelər, çayxa-
nalar turistləri cəlb edə biləcək 
digər obyektlər zövqlə yaradılsın 
ki, həyat fəal olsun, insanlar daha 
yaxşı yaşasınlar və xaricdən 
gələn qonaqlar bu gözəlliyi görə 
bilsinlər”.

Prezident İlham Əliyevin 
rəhbərliyi ilə son illərdə Bakının, 
eləcə də paytaxtətrafı yaşayış 
məntəqələrinin ekoloji vəziyyətinin 
yaxşılaşması istiqamətində bir sıra 
önəmli layihələr həyata keçirilib, 
əvvəlki illərdə şəhərin havasını 
çirkləndirən mənbələr aradan 
götürülüb. Məsələn, əvvəllər 
şəhərimizin havasını çirkləndirən 
və Balaxanı zibilxanası kimi 
tanınan ərazidə hazırda müasir 
zibilyandırma zavodu, poliqon 
fəaliyyət göstərir. Gerçəkləşdirilən 
layihələr nəticəsində indi bu yer, 
eləcə də ora bitişik olan Böyükşor 
gölü ərazisi ekoloji təmiz zona kimi 
diqqət çəkir. 

Artıq Balaxanıda da belə bir 
mühit mövcuddur. Dövlətimizin 
başçısı Balaxanı sakinləri ilə 

görüşündə bu barədə deyib: 
“Balaxanının çox böyük tarixi var. 
Ancaq bu tarix bir növ kənarda 
qalmışdı. Çünki burada həm 
ekoloji vəziyyətin pis olması, 
yolların bərbad vəziyyəti və digər 
problemlər imkan vermirdi ki, hətta 
Azərbaycan vətəndaşları da Bala-
xanı haqqında dolğun məlumata 
malik olsunlar. İndi isə Balaxanı, 
necə deyərlər, dünya mətbuatında 
özünə yer tapıb və bu, hələ baş-
lanğıcdır...”

Prezident İlham Əliyev Balaxa-
nı sakinləri ilə görüşündə Bakının 
digər qəsəbələrində də bu cür 
abadlıq-quruculuq tədbirlərinin 
həyata keçiriləcəyi, bununla bağlı 
artıq müvafiq qurumlara tapşırıqlar 
verildiyi barədə danışıb. Hazırda 
Bibiheybət qəsəbəsində də oxşar 
layihənin icra edildiyini vurğulayıb: 
“Balaxanı və Bibiheybət dünyanın 
ən qədim neft mərkəzləridir. O 
vaxt Bibiheybətdə mən göstəriş 
verdim, dedim bütün dünya 
bilməlidir ki, birinci neft quyusu 
burada qazılıb. Amma bunu əks 
etdirən hər hansı bir abidə var, 
yoxdur? Ona görə təklif etdim ki, 
orada qədim əşyalardan, tikinti 
materiallarından abidə kimi neft 
buruğunun maketi yaradılsın. İndi 
xaricdən gələn qonaqlar görürlər 
ki, dünyanın ən qədim neft quyusu 
harada qazılmışdır, əlbəttə ki, 
bu yerdə. Mən bu yaxınlarda 
demişəm, əgər o vaxt Azərbaycan 
müstəqil olsaydı, əgər o vaxt o 
neft bizim xalqımıza çatsaydı, 
bu gün biz dünyanın ən zəngin 
ölkəsi ola bilərdik. Amma biz 
müstəqilliyimizi bərpa edəndə Ba-
laxanı, Bibiheybət ekoloji fəlakət 
şəraitində idi və bizim xalqımıza 
nə verdi? Bu, artıq ritorik sualdır. 
Ona görə bu gün biz bu yerləri 
ekoloji fəlakət zonalarından ekoloji 
cənnət zonalarına çevirməliyik və 
bunu edirik…”

Sonda qeyd edək ki, Prezi-
dent İlham Əliyevin tapşırıq və 
göstərişlərinə uyğun olaraq Bakı-
da, eləcə də digər şəhər və rayon-
larımızda həyata keçirilən tikinti, 
abadlıq-quruculuq tədbirlərinin 
həcmi gündən-günə artır. Bütün 
bunlar isə Azərbaycanın dünya-
nın ən gözəl ölkələrindən birinə 
çevirilməsini şərtləndirir. 

Vaqif BAYRAMOV, 
“Xalq qəzeti”

Bütün dünya ötən ilin sonlarından başlayaraq, indiyədək amansız bir virusla – 
COVİD-19-la çarpışır. Ölkələrin iqtisadiyyatında böhran yaşanır, sosial şərait 
pisləşir, gerçəkləşdirilən kiçik və iri layihələrin icrası dayanır, kütləvi ölüm halları 

qeydə alınır. Bu baxımdan 4-cü sənaye inqilabı ilə bağlı 2020-ci ilin proqnozları da özünü 
doğrultmur. Məsələn, Davos Forumunun hesabatına görə, bu il ərzində dünyada biz-
nes və maliyyə sahəsində 500 min, menecment və İT sahəsində 400 min, memarlıq və 
mühəndislik sahəsində 300 min, satış sahəsində isə 300 min yeni iş yerinin yaranacağı 
gözlənilirdi. Başqa sözlə, 4-cü sənaye inqilabının robotlaşması hesabına biznesin fərqli 
sektorlarında yeni imkanların yaranacağı – böyük həcmdə fəaliyyət sahələrinin açıla-
cağı proqnozlaşdırılırdı. Lakin vurğuladığımız kimi, artıq pandemiyanın dünyada hökm 
sürdüyü ötən aylar ərzində ancaq mənfi göstəricilər müşahidə edilib ki, bu da əsasən 
virusun yaratdığı fəsadlarla bağlıdır. 

Hələ ötən ilin sonlarında Çindən sürətlə 
yayılan və ölümlə nəticələnən yeni virus 
infeksiyası pandemiyaya çevrildiyi ilk vaxt-
lardan etibarən Prezident İlham Əliyevin 
rəhbərliyi ilə ölkəmizdə bu dəhşətli bəlaya 
qarşı strateji xarakter daşıyan mübarizə 
şəraitində sosial-iqtisadi layihələrin də 
icrası davam etdirildi. Eyni zamanda, keçən 
il olduğu kimi, 2020-ci ilin ötən aylarında 
da 4-cü sənaye inqilabının çağırışları diqqət 
mərkəzində saxlanıldı. 

Ümumiyyətlə, dövlətimizin başçısı 
tərəfindən 4-cü sənaye inqilabının meydana 
çıxdığı ilk vaxtlardan etibarən bu məsələ 
diqqətdə saxlanılıb və buna uyğun siyasət 
yürüdüb. Ən əsası isə respublikamızda bu 
sənaye inqilabının çağırışları ilə ayaqlaşa 
bilmək üçün inteqrativ və dayanıqlı inkişaf 
mühiti yaradılıb, rəqəmsal təşəbbüslər 
dəstəklənib.

Azərbaycan dünyada ikinci dəfə 
rəqəmsal ticarət qovşağını yaradan 
ölkədir. Respublikamızda həm dövlət, 
həm də özəl sektor hazırda İpək yolunun 
rəqəmsallaşması istiqamətində fəaliyyət 
göstərir. Çindən başlamış Avropaya 
qədər müxtəlif ölkələrdə bu istiqamətdə 
Azərbaycanla əməkdaşlıq davam edir. 
Azərbaycanda Elektron Hökumət portalı 
tam funksionaldır və elektron hökumət 
çərçivəsində elektron kənd təsərrüfatı, 
elektron kadastr, elektron həllər 
 mövcuddur. 

Azərbaycanın 4-cü sənaye inqilabının 
çağırışlarını diqqət mərkəzində saxlama-
sının bariz ifadəsi kimi bir məqamı qeyd 
etmək istərdik. Belə ki, builki Davos Foru-
munda Bakıda Dünya İqtisadi Forumunun 

regional mərkəzi yaradılması barədə Prezi-
dent İlham Əliyev və Dünya İqtisadi Foru-
munun prezidenti Borge Brende tərəfindən 
niyyət protokolu imzalanıb. Çox məhdud 
sayda ölkələrdə yaradılan belə mərkəzlərin 
əsas məqsədi də 4-cü sənaye inqilabının 
səbəb olduğu çağırış və imkanların həyata 
keçirilməsidir.

Protokolun əhəmiyyətini vurğulayan 
Borge Brende dövlətimizin başçısına 
xitabən deyib: “Biz, həmçinin bilirik ki, Siz 
qarşıya hədəf qoyanda onu həyata keçirirsi-
niz. Düşünürəm ki, Azərbaycan 4-cü sənaye 
inqilabına ən yaxşı hazır olan ölkələrdən 
biri olacaq”.

Hazırda Azərbaycanın qarşısında 4-cü 
sənaye inqilabı ilə bağlı bir sıra vəzifələr 
durur. Mütəxəssislərin fikrincə, hazır-
da bu gün inkişaf etmiş ölkələrin tətbiq 
etdiyi texnoloji inkişaf modellərinə nəzər 
salanda, respublikamızın yeni texnologi-
yalardan bəhrələnmək, innovasiyalardan 
yararlanmaq tempinin də gücləndirilməsinə 
ehtiyac duyulur. Bunun üçün təhsil mo-
delinin modernləşməsindən tutmuş ayrı-
ayrı şirkətlərdə işçi biznes proseslərinin 

təşkilində müvafiq biznes mədəniyyətinə 
keçidin aparılması, inkişafın aparıcı qüvvəsi 
olan telekommunikasiya sferasında yeni 
ekosistemin yaradılması, sabit (fixed) 
texnoloji bazanın qurulması və yenilənməsi 
vacibdir.

4-cü sənaye inqilabı şəraitində 
Azərbaycanda innovasiyaları tətbiq etmək 
imkanına sahib olan, ekosistemi dərindən 
bilən intellektualların yetişməsi və sayının 
çox olması da önəmli məsələdir. Çünki 
innnovasiyaları insan yaradır və ölkənin İT 
ekosisteminin yenilənməsi və inkişafı üçün 
yüksək peşəkarlığa sahib İT mütəxəssisləri 
lazımdır. Başlıca məqamlardan biri də onla-
rın xaricə axınının qarşısının alınmasıdır.

Bu gün Azərbaycan Prezidentinin tap-
şırığı əsasında hazırlanan rəqəmsal trans-
formasiya proqramı ölkəmizin 4-cü sənaye 
inqilabının tələblərinə uyğun inkişafını 
təmin etmək məqsədi daşıyır. Cari ilin 
əvvəlində Davosda Azərbaycan Hökuməti 
və Dünya İqtisadi Forumunun Dördüncü 
Sənaye İnqilabı Mərkəzi arasında təməli 
qoyulan əməkdaşlıqda da bu məsələ xüsusi 
yer tutur. 

Yeri gəlmişkən, respublikamızda 
səmərəli fəaliyyəti ilə artıq diqqət çəkən 

Rəqəmsal Ticarət Qovşağı 4-cü Sənaye 
İnqilabı fonunda atılan ən mühüm 
 addımlardan biridir. Rəqəmsal Ticarət 
Qovşağının rəhbəri Nicat Əsədli KİV-ə 
verdiyi müsahibədə Rəqəmsal Ticarət 
Qovşağının əhəmiyyətindən danışarkən, 
bildirib ki, koronavirus pandemiyasının 
biznesdə müəyyənləşdirdiyi yeni normaya 
əsasən, iş adamları biznes fəaliyyətlərində 
rəqəmsal transformasiyaya önəm verirlər. 
Onlar rəqabətqabiliyyətli biznesi on-
layn təşkil edir, xidmətlərini məsafədən 
göstərir, əməkdaşlıqlarını isə videokonf-
ranslar üzərindən qururlar. Pandemiyanın 
yaxın zamanlarda bitəcəyi gözlənilsə 
də, yeni normadan irəli gələn bu 
yeniliklər hələ uzun müddət öz qüvvəsini 
 saxlayacaq. 

Bunun səbəbi isə yeni normanın biz-
nes üçün ənənəvi fəaliyyət formasından 
daha sürətli, səmərəli və əlverişli olması 
ilə bağlıdır. Yeri gəlmişkən, iş adamları 
bu qayda fonunda rəqəmsal tranforma-
siyanın üstünlükləri ilə hələ indi tanış 
olsalar da, əslində Azərbaycan Prezi-
dentinin müvafiq fərmanı ilə yaradılan 
Rəqəmsal Ticarət Qovşağı yeni normanı 
hələ 2017-ci ildən tətbiq etməyə başlayıb. 

Rəqəmsal Ticarət Qovşağı ötən müddətdə 
bir çox istiqamətlərdə yeni layihələr 
gerçəkləşdirməklə həm yerli, həm də 
xarici biznes nümayəndələrinə innovativ 
xidmətlər göstərib.

Azərbaycanın Rəqəmsal Ticarət Qov-
şağı Estoniyadan sonra dünyada ikinci 
elektron və birinci mobil rezidentlik təqdim 
edən platforma olub. Mobil rezidentlərin 
məsafədən biznesə başlaması, bank hesabı 
açması və dövlət xidmətlərindən yararlan-
ması üçün inteqrasiyalar aparılıb, yeni im-

kanlar yaradılıb. Bu yeniliklər nəticəsində 
mobil rezidentlər biznesdə yeni norma ilə 
artıq uzun müddət öncə tanış olublar. Yeni 
normanın üstünlüklərini anlayan 30 ölkədən 
100-dən çox əcnəbi sahibkar proqrama 
müraciət etməklə Azərbaycanın rəqəmsal 
rezidentliyini əldə edib.

Artıq respublikamızda Rəqəmsal Ticarət 
Qovşağının diqqətə çatdırdığı yeni norma 
yerli sahibkarları da əhatə edib. “www.
dth.az” internet saytında Onlayn Vahid 
İxrac ərizəsi fərdi və hüquqi şəxslərə ixrac 
sənədləri üçün elektron müraicət imkanı ve-
rib. Bu resurs vasitəsilə sahibkarlar “ASAN 
imza”ları ilə Sərbəst Satış Sertifikatını 
tam onlayn almaq üçün elektron müraciət 
etmək imkanı qazanıb. Onlayn Vahid 
İxrac ərizəsinin “yalnız bir dəfə” (only-
once) və intellektual məntiq prinsiplərinə 

əsaslanaraq yenidən təşkili başlayıb. Yaxın 
zamanlarda mənşə, fitosanitar, baytarlıq, 
qida təhlükəsizliyi sertifikatı və göm-
rük bəyannamələrinin də onlayn vahid 
pəncərədən əldə ediləcəyi nəzərdə tutulub. 

V.BÜNYATOĞLU, “Xalq qəzeti”

Balaxanının çox böyük tarixi var. Ancaq bu tarix 
bir növ kənarda qalmışdı. Çünki burada həm  ekoloji 
vəziyyətin pis olması, yolların bərbad vəziyyəti və 
digər problemlər imkan vermirdi ki, hətta Azərbaycan 
vətəndaşları da Balaxanı haqqında dolğun məlumata 
malik olsunlar. İndi isə Balaxanı, necə deyərlər, dünya 
mətbuatında özünə yer tapıb və bu, hələ başlanğıcdır.

İlham ƏLİYEV 
Azərbaycan Respublikasının Prezidenti

Balaxanı – “qara qızıl”ın insan 
kapitalına çevrildiyi qəsəbə 
Balaxanı – “qara qızıl”ın insan 
kapitalına çevrildiyi qəsəbə 

Bir müddət bundan əvvəl mediada Bakının Balaxanı qəsəbəsinin yeni turizm marşrutu 
kimi müəyyənləşdirilməsi və turizm məkanına çevrilməsi istiqamətində tədbirlərə başlanıl-
dığı barədə məlumat yer almışdı. Kiçik və Orta Biznesin İnkişafı Agentliyi (KOBİA), Dövlət 
Turizm Agentliyi və “Bakı Abadlıq Xidməti” MMC tərəfindən birgə əməkdaşlıq çərçivəsində 
qəsəbənin yeni turizm məkanına çevrilməsi, turizm yönümlü sahibkarlığın təşviqi və yeni tu-
rizm obyektlərinin yaradılması üçün layihələrinin artıq reallaşdırıldığı bildirilmişdi. Hazırda 
isə görülən işlər sayəsində Bakının bu qədim qəsəbəsi yeni turizm marşrutu kimi təsdiqlənib. 
Bununla da, Balaxanıda yeni sahibkarlıq subyektlərinin, xüsusilə sənətkarlıq, xidmət 
və ticarət istiqamətlərində biznesin qurulmasına əlverişli şərait yaranıb. Azərbaycanın 
paytaxtətrafı qəsəbəsində bərqərar olan belə bir mühit artıq dünya mediasının da diqqətini 
çəkib. Məsələn, Balaxanı qəsəbəsi ilə bağlı İtaliyanın məşhur “Si Viaggia” səyahət portalında 
fotolar yerləşdirilib. Portalda “Turistləri və bloggerləri heyran edən Azərbaycan qəsəbəsi” 
adlı yazı da dərc olunub.

Azərbaycan 4-cü sənaye inqilabının 
çağırışlarını diqqətdə saxlayır
Azərbaycan 4-cü sənaye inqilabının 

